Улсын Их Хурлын 2017 оны намрын ээлжит чуулганы 
Байгаль орчин, хүнс, хөдөө аж ахуйн байнгын хорооны
10 дугаар сарын 17-ны өдөр /Мягмар гараг/-ийн

хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж, 57,9 хувийн ирцтэйгээр Төрийн ордны “В” танхимд 19 цаг 10 минутад эхлэв.


Чөлөөтэй: С.Жавхлан, Д.Мурат, Д.Тэрбишдагда, Я.Санжмятав;

Тасалсан: Г.Солтан, Ж.Энхбаяр, Д.Эрдэнэбат.


Нэг. Монгол Улсын 2017 оны төсвийн тухай хуульд өөрчлөлт оруулах тухай, Нийгмийн даатгалын сангийн 2017 оны төсвийн тухай хуульд өөрчлөлт оруулах тухай хуулийн төсөл /Засгийн газар 2017.09.29-нд өргөн мэдүүлсэн, хоёр дахь хэлэлцүүлэг/

Хэлэлцэж буй асуудалтай холбогдуулан Сангийн дэд сайд Х.Булгантуяа, Хүнс, хөдөө аж ахуй, хөнгөн үйлдвэрийн дэд сайд Ж.Сауле, Байгаль орчин, аялал жуулчлалын дэд сайд Ц.Батбаяр, Байгаль орчин, аялал жуулчлалын яамны Төрийн нарийн бичгийн дарга Ц.Цэнгэл, мөн яамны Төрийн захиргааны удирдлагын газрын дарга Х.Батжаргал, Ойн бодлого зохицуулалтын газрын дарга М.Тунгалаг, Ой хамгаалал, үржүүлэг, нөхөн сэргээлтийн албаны дарга Б.Ганзориг, Сангийн яамны Хууль, эрх зүйн газрын дарга П.Билгүүн, Төсвийн бодлого, төлөвлөлтийн газрын Төсвийн орлогын хэлтсийн дарга Э.Алтанзул, Төсвийн зарлагын хэлтсийн мэргэжилтэн Т.Золбоо, Төсвийн нэгтгэлийн хэлтсийн мэргэжилтэн Х.Мөнхбаяр, Байгаль орчин, аялал жуулчлалын яамны Байгаль орчин, аялал жуулчлалын яамны Санхүүгийн хэлтсийн дарга Н.Нансалмаа, мөн хэлтсийн ахлах мэргэжилтэн Д.Дэчин, Хүнс, хөдөө аж ахуй, хөнгөн үйлдвэрийн яамны Санхүүгийн хэлтсийн дарга Б.Цогбадрах, мөн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, Мал аж ахуйн бодлогын хэрэгжилтийг зохицуулах газрын дарга Л.Чой-Иш, Санхүүгийн хэлтсийн Нэгдсэн төлөвлөлт хариуцсан ахлах мэргэжилтэн Т.Отгонжаргал нар оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх З.Оюунсүрэн нар байлцав.


Хууль санаачлагчийн илтгэлийг Сангийн дэд сайд Х.Булгантуяа танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүн Л.Элдэв-Очир, Ц.Гарамжав нарын тавьсан асуултад Хүнс, хөдөө аж ахуй, хөнгөн үйлдвэрийн дэд сайд Ж.Сауле, Хүнс, хөдөө аж ахуй, хөнгөн үйлдвэрийн яамны Мал аж ахуйн бодлогын хэрэгжилтийг зохицуулах газрын дарга Л.Чой-Иш, Сангийн дэд сайд Х.Булгантуяа нар хариулж, тайлбар хийв.

Улсын Их Хурлын гишүүн Л.Элдэв-Очир, Ц.Гарамжав нар санал хэлэв.


Улсын Их Хурлын гишүүн Л.Элдэв-Очирын гаргасан жижиг, дунд үйлдвэрийг хөгжүүлэх сангийн өөрийн эх үүсвэрээр дотоодын эх үүсвэрээс олгох зээлийг 7,2 тэрбумаар нэмэгдүүлье гэсэн саналыг дэмжье гэсэн санал хураалт явуулъя.

72,7 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Л.Элдэв-Очир Төсвийн байнгын хорооны хуралдаанд танилцуулахаар тогтов.


Хуралдаан 17 минут үргэлжилж, ирвэл зохих 19 гишүүнээс 11 гишүүн ирж, 57,9 хувийн ирцтэйгээр 19 цаг 37 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС, ХӨДӨӨ АЖ


АХУЙН БАЙНГЫН ХОРООНЫ ДАРГА
 Ц.ГАРАМЖАВ


Тэмдэглэл хөтөлсөн:


ПРОТОКОЛЫН АЛБАНЫ


ШИНЖЭЭЧ
Б.БАТГЭРЭЛ


УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ

10 ДУГААР САРЫН 17-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Ц.Гарамжав: -Байнгын хорооны гишүүдийн ирц бүрдсэн тул Байгаль орчин, хүнс, хөдөө аж ахуйн байнгын хорооны 2017 оны 10 дугаар сарын 17-ны өдрийн хуралдаан нээснийг мэдэгдье.


Хэлэлцэх асуудлаа танилцуулъя.


Монгол Улсын 2017 оны төсвийн тухай хуульд өөрчлөлт оруулах тухай, Нийгмийн даатгалын сангийн 2017 оны төсвийн тухай хуульд өөрчлөлт оруулах тухай хуулийн төслүүдийг хэлэлцэнэ.


Хэлэлцэх асуудал дээр саналтай гишүүд байна уу?


-алга байна.


Хэлэлцэх асуудлыг Сангийн дэд сайд Булгантуяа танилцуулна.

-1 номерын микрофоныг өгье.


Х.Булгантуяа: -Байнгын хорооны эрхэм гишүүд ээ, ОУВС, Монгол Улсын Засгийн газар хамтран хэрэгжүүлж буй өргөтгөсөн санхүүжилтийн хөтөлбөр болон хөтөлбөрийн эхний шатны үнэлгээг хийсэн ажлын хэсэг дээр тохирсон хүрээнд Монгол Улсын 2017 оны төсвийн эхний 8 сарын гүйцэтгэлд үндэслэн 2017 оны төсвийн тодотголыг боловсруулсан байж байгаа.

2017 оны төсвийн тодотголд нэгдсэн төсвийн тэнцвэржүүлсэн нийт орлогыг 501,4 тэрбум төгрөгөөр нэмэгдүүлж 6,5 их наяд төгрөг, нэгдсэн төсвийн зарлага буюу цэвэр зээлийн дүнг 498,5 тэрбум төгрөгөөр нэмэгдүүлж 9,2 их наяд төгрөг, нэгдсэн төсвийн нийт алдагдлыг 2,7 их наяд төгрөг буюу ДНБ-ийг 9,9 хувьд хүргэж батлагдсанаас 0,5 хувиар бууруулсан байж байгаа. 

2017 оны төсвийн тодотголд дараахь арга хэмжээг авч хэрэгжүүлэхээр тусгасан. Үүнд давсан орлогын тодорхой хэсгийг хуримтлуулах, хуримтлалыг богино хугацаатай зээлийг бууруулах, өндөр өртөгтэй өрийн буцаан худалдан авах мөнгөн хөрөнгийг нэмэгдүүлэх; 
2/ Монгол Улсын 2017 оны төсөв батлагдсанаас хойш хүүхдийн мөнгөн тэтгэмжийг 2017 онд бүх хүүхэд олгох талаар гарсан Засгийн газрын 2017 оны 7 дугаар сарын 4-ний өдрийн тогтоолыг хэрэгжүүлэх; 
3/ 2017 оны зуны улиралд нийт улирлын дийлэнх хэсэгт гантай байсны улмаас газар тариалангийн салбарт ургац алдах, мөн бэлчээрийн гарц багатайгаас шалтгаалж мал өвөлжилт хүндэрч болзошгүй тул өвөлжилтийн бэлтгэлийг хангах зорилгоор орон нутгийн хэрэгцээ болон улсын нөөцөд өвс тэжээл бэлтгэх, өвс тэжээл импортлох, ирэх хаврын тариалалтад шаардлагатай үрийн нөөцийн 50 хүртэлх хувийг нөөцлөх зэрэг арга хэмжээнд шаардлагатай хөрөнгийн эх үүсвэрийг шийдвэрлэх; 
4/ мах бэлтгэл үйлдвэрлэлийг дэмжих, үнийг тогтворжуулах зорилгоор мах бэлтгэх, нөөц бүрдүүлэх аж ахуйн нэгжид эргэлтийн хөрөнгийн дутагдлыг нөхөх зориулалтаар авах зээлийн хүүгийн хөнгөлөлтийг төсвөөс дэмжлэг үзүүлэх; 
5/ хүн амын өсөн нэмэгдэж байгаа хэрэгцээг хангах, эрүүл мэндийн даатгал, үйлчилгээгээ хүртээмжийг нэмэгдүүлэх зорилгоор өндөр өртөгтэй эрүүл мэндийн мэс заслын тусламж үйлчилгээний санхүүжилт, Элэг бүтэн Монгол хөтөлбөрийг хэрэгжүүлэх болон шинээр ашиглалтад орж буй үйл ажиллагаа нь өргөжиж байгаа тусламж үйлчилгээний санхүүүжилтийг нэмэгдүүлэх; 

6/ өмнөх онуудад үүссэн шүүхийн шийдвэрийн дагуу иргэд, аж ахуйн нэгжид төрөөс олгох нөхөн төлбөр, хохирлыг барагдуулахад шаардагдах хөрөнгийг төсөвт тусгах;
7/ төсвийн зарцуулалтын үр ашигтай байдлыг хангах зарчимд нийцүүлэн төсвийн 2017 оны хүлээгдэж байгаа гүйцэтгэл, салбарын яамдаас ирүүлсэн хүсэлт, бодлого, шаардлагыг харгалзан төсвийн ерөнхийлөн захирагч нарын батлагдсан төсөвт зарим зохицуулалтын шинжтэй өөрчлөлтийг төсвийн тодотголд тусгах;

8/ өмнөх жилүүдэд гэрээ нь хийгдсэн барих-шилжүүлэх концессын төслийн эргэн төлөлт, хөнгөлөлттэй зээлийн Монголын талын хариуцах санхүүжилт болон шүүхийн шийдвэртэй бусад өр, төлбөрүүдийг барагдуулах гэсэн энэ арга хэмжээг санхүүжүүлэхээр тусгасан байж байгаа.

Байнгын хорооны эрхэм гишүүд ээ, Монгол Улсын 2017 оны төсвийн тухай хуульд өөрчлөлт оруулах тухай, Нийгмийн даатгалын сангийн 2017 оны төсвийн тухай хуульд өөрчлөлт оруулах тухай хуулийн төслүүдийн саналыг хэлэлцэн шийдвэрлэж өгнө үү.

Ц.Гарамжав: -Хэлэлцэж байгаа асуудалтай холбоотойгоор хүрэлцэн ирсэн албан тушаалтнуудыг танилцуулъя.
Сангийн дэд сайд Х.Булгантуяа, Сангийн яамны Хууль, эрх зүйн газрын дарга Билгүүн, Төсвийн бодлого, төлөвлөлтийн газрын Төсвийн орлогын хэлтсийн дарга Алтанзул, Төсвийн зарлагын хэлтсийн мэргэжилтэн Золбоо, Төсвийн нэгтгэлийн хэлтсийн мэргэжилтэн Мөнхбаяр, Байгаль орчин, аялал жуулчлалын дэд сайд Батбаяр, Байгаль орчин, аялал жуулчлалын яамны Төрийн нарийн бичгийн дарга Цэнгэл, Байгаль орчин, аялал жуулчлалын яамны Төрийн захиргааны удирдлагын газрын дарга Батжаргал, Байгаль орчин, аялал жуулчлалын яамны Ойн бодлого зохицуулалтын газрын дарга Тунгалаг, Байгаль орчин, аялал жуулчлалын яамны Санхүүгийн хэлтсийн дарга Нансалмаа, Ой хамгаалал, үржүүлэг, нөхөн сэргээлтийн албаны дарга Ганзориг, Байгаль орчин, аялал жуулчлалын яамны Санхүүгийн хэлтсийн ахлах мэргэжилтэн Дэчин нарын албан тушаалтнууд хүрэлцэн ирсэн байна. Мөн Хүнс, хөдөө аж ахуй, хөнгөн үйлдвэрийн дэд сайд Ж.Сауле, Хүнс, хөдөө аж ахуй, хөнгөн үйлдвэрийн яамны Санхүүгийн хэлтсийн дарга Цогбадрах, мөн яамны Газар тариалангийн бодлогын хэрэгжилтийг зохицуулах газрын дарга Болорчулуун, Хүнс, хөдөө аж ахуй, хөнгөн үйлдвэрийн яамны Мал аж ахуйн бодлогын хэрэгжилтийг зохицуулах газрын дарга Чой-Иш, Санхүүгийн хэлтсийн Нэгдсэн төлөвлөлт хариуцсан ахлах мэргэжилтэн Отгонжаргал нар хүрэлцэн ирсэн байна.
Хэлэлцэж байгаа асуудалтай холбоотойгоор гишүүд асуулт асууна.
Асуулт асуух гишүүн байвал нэрсээ өгье.

-алга байна.
Санал хэлж, үг хэлэх гишүүн байвал нэрсээ өгье.

Элдэв-Очир гишүүн, Гарамжав гишүүн.

Элдэв-Очир гишүүний микрофоныг өгье.

Л.Элдэв-Очир: -Оройн мэнд хүргэе. Энэ оруулж ирж байгаа тодотголтой холбогдуулаад шинээр томилогдож байгаа сайд нарт бүх материалууд өгөгдсөн байгаа юу? Өнөөдөр би бас томилгооны явцад Байнгын хорооны дээр Байгаль орчин, аялал жуулчлалын сайдаар томилогдож байгаа Цэрэнбат сайдтай нэлээн ярьсан. Өдөр Байнгын хорооны хуралдаан дээр энэ асуудлыг хэлэлцэнэ гэж байсан учраас материалууд нь бэлэн байсан болохоор нэлээн ярьсан. Зардлын асуудлууд дээрээ ерөнхийдөө танах баримжаа боломж байдаг юм уу, үгүй юм уу гэдэг асуудлыг ярьсан. Мань хүн болохоор тэр асуудлуудаа бүгдийг нь нэг бүрчлэн үзээд эргээд. Энэ чинь дөнгөж эхний хэлэлцүүлэг шүү дээ. Цаашдын хэлэлцүүлгүүд дээр тодотгоод тодруулах зүйл байвал хэлээд явъя гэсэн.
Би тэр дээр одоо энд дэд сайд байж байна. Тэр хөнгөлөлттэй зээл, тусламжийг буцаагаад байгаа асуудлууд байна шүү дээ, хойшлуулж байгаа асуудлууд. Тэр чинь зээл нь болдоггүй юм аа гэхэд тусламжийг нь салгаад харах боломж бий юу? Нэг л асуулт байна. 
Хөдөө аж ахуйн яаман дээр ч ялгаагүй тийм байгаад байгаа юм. Хөнгөлөлттэй зээл, тусламжийг буцаасан, хойшлуулсан гэдэг үнийн дүнгүүд байгаад байгаа юм.
Ц.Гарамжав:  -Сангийн яамны зүгээс 1 номерын микрофон.

Ж.Сауле: -Хөдөө аж ахуйн яамнаас хасагдаж байгаа зээл, тусламжаар хэргжүүлсэн төсөл, хөтөлбөрүүдийг 27,1 тэрбум төгрөгөөр бууруулахаар тусгасан байгаа. Үүнд Хөдөө аж ахуйн чадавхийг бэхжүүлэх төсөл 1 тэрбум, хөдөө аж ахуйн бүтээгдэхүүний үйлдвэрлэлийг дэмжих төсөл 15,5 тэрбум, Био комбинатын төрийн өмчит үйлдвэрийн газрыг шинэчлэх төсөл 6,5 тэрбум төгрөг, Мах боловсруулах 12 үйлдвэрийг барих төсөл 5,2 тэрбум, харгиа урьдчилсан цэвэрлэх байгууламжийг шинэчлэх төсөл 1,1 тэрбум төгрөг хасагдаж байгаа юм. Энэ бол цаанаасаа гүйцэтгэлтэй нь холбоотой энэ төслүүдийг хасахаар санал оруулж байгаа юм.
Ц.Гарамжав: -Тодруулга 1 минут өгье, Элдэв-Очир гишүүнд

Л.Элдэв-Очир: -Энэ хураангуйлаад ороод ирчихсэн танилцуулга дээр байхгүй байгаа юм. Хөнгөлөлттэй зээл буюу тусламж гэдэг асуудал. Тэрийг би дараа нь асууж тодруулъя.
Хөдөө аж ахуйн яамтай холбоотой дотоодоос өрийн асуудлыг би Болорчулуун газрын даргаас тодруулсан. Энийг, үрийг дотоодоосоо гэж ойлгосон. Тэгэхээр энэ дотоодын маань үр шаардлага хангаж байгаа юу гэдэг асуудлыг би бас албан бусаар асуусан. Шаардлага хангаж байгаа, асуудал байхгүй гэсэн. Энэ дээр нэг асуудал байгаа юм. 3,5 тэрбум төгрөг махны ауудал гээд байгаа юм. Мах нийлүүлэхэд зээлийн хүүгийн хөнгөлөлт гээд байгаа юм. Тэгээд энэ жилийн хувьд зайлшгүй ийм шаардлага байгаа юу, байхгүй юу? 

Одоо энэ чинь хөнгөлөлттэй зээлийн асуудал, зээлийн хүүгийн хөнгөлөлтийн асуудал гэдэг чинь сүүлд нь баахан хэл ам, хардлага сэрдлэг дагуулсан асуудал болоод явчихдаг. Энэ асуудал дээрээ та нар бас эргэж харах асуудал байх нь уу, үгүй юу. Шинэ сайд ямар үнэлэлт, дүгнэлт өгөх юм бол. Миний ойлгож байгаагаар энэ жил өвөл жаахан хүндхэн зүтгүү болно гэдэг утгаар нь хөдөөгийн малчид махыг.
Ц.Гарамжав: -Энэ төсөв дээрээс бас хэд хэдэн асуух зүйл, санал байгаа юм. Хүнс, хөдөө аж ахуй, хөнгөн үйлдвэрийн яаман дээр нэлээн их жижиг, дунд үйлдвэрийг хөгжүүлэх сангийн эх үүсвэрийг улсын төсвөөс нэмэгдүүлэхэд 72 тэрбумыг төлөвлөсөн байгаа юм л даа. Тэгэхээр энэ жил 2016, 2017 оны төсөвт өмнө нь батлагдсан жижиг, дунд үйлдвэрийг хөгжүүлэх сангийн зарцуулалт ямар байсан бэ? Энэ яагаад ингэж нэмэгдэл 72 тэрбумыг жижиг, дунд үйлдвэрийг. Одоо энэ богино хугацаанд бид нар энэ санхүүжилтийг өгч хэрэгжүүлж чадах юм уу? Энэ 72 тэрбум ийм том дүн байна.
Дараагийн асуудал мал аж ахуйн салбарт тэжээлийн нөөц бүрдүүлэх арга хэмжээнд 40 тэрбумыг зориулчихсан байгаа юм. Мал аж ахуйн тэжээл бэлтгэх гээд. Тэртэй тэргүй малын хорогдол жил болгон гардаг. Дээр нь мал аж ахуй маань хариуцах эзэнтэй, харгалзах эзний өмч нь ингээд байж байгаа. Ийм байхад энэ 40 тэрбум төгрөгийг яаж нөөц тэжээл худалдаж авч, ямар хуваарилалтын дагуу ямар шалгалтаар энийг тараах юм бэ? Дараа нь Сангийн яам энийгээ яаж. Буцаан төвлөрүүлэх гэж тавьсан байгаа юм л даа. Яаж төвлөрүүлэх гэж байгаа вэ, энэ тэжээл гүйцэтгэх асуудлыг. Ийм, 40 тэрбум гэдэг багагүй мөнгө байна. Энийг яаж зарцуулах гэж байна вэ гэсэн асуудал байгаа.

Өдөр гишүүд бас асууж байсан. Зарим нэг зарцуулалт Хөдөө аж ахуйн яаман дээр их үрэлгэн харагдаад байгаа юм. Харгиа цэвэрлэх байгууламжийг шинэчлэх төсөл дээр 1,1 тэрбум. Энэ шинэчлэх төсөл дээр 1,1 тэрбум хүрэх үү, үйлдвэр шинэчлэн барих хэмжээнд? Тэгээд хоёрын хооронд өвөл болсон хойно ямар үйлдвэрээ барьж шинэчлэх гэж байгаа юм бэ. Энэ чинь 12 сарын 31 хүртэл хэрэгжих л ийм асуудал шүү дээ. Тэгээд ийм үрэлгэн цацсан төсөв энэ төсөв дээр харагдаад байна. Энийгээ та нар, Сангийн яам хянадаг юм уу? Яг энэ бодит улирлынхаа байдалтай зохицуулж энэ төсвөө бас хянаж шалгаж өмнө нь зарцуулалт нь юу хийсэн бэ гэдгийг үздэг юм уу?
Байгаль орчны яаман дээр ийм асуудал байна. Хортон шавьжтай тэмцэхэд 3 тэрбум 480 сая төгрөгийг нэмж өгөөч ээ гэж байгаа юм. Өмнө нь 5 тэрбум зарцуулчихсан гэж үзэж байгаа. Хэд билээ, тайлан дээр байгаа. Тэгэхээр энийг гар аргаар хийдэг гэж бичсэн байна л даа. Тэгвэл өвлийн нөхцөлд 3,4 тэрбумаар гар аргаар яаж энэ хортон шавьжтай тэмцэх гэж байгаа юм бэ? Энийг бас асуумаар байна. Тэгээд өр, авлагад зориулагдаж байгаа нэлээн олон тэрбумын асуудлууд байгаа юм. Өмнөх онуудад үүссэн өр, авлагын төлбөрт зориулаад нэлээн олон сая төгрөгүүдийг тавьсан байгаа. Энэ шүүхийн шийдвэр, тогтоол бүртгэлтэй юм уу? Энэ дээр ингэж яг өр, авлагад гэсэн мөнгө зарцуулах шаардлагатай юм уу? Ийм асуултуудад нэг хариул даа.
Хүнс, хөдөө аж ахуйн яам эхлээд.

3 номерын микрофон дээр өөрийгөө танилцуулаад асуултад хариулъя.

Л.Чой-Иш: - Хүнс, хөдөө аж ахуй, хөнгөн үйлдвэрийн яамны Мал аж ахуйн бодлогын хэрэгжилтийг зохицуулах газрын дарга Чой-Иш байна. 40 тэрбумтай холбоотой Байнгын хорооны даргын асуусан асуултад хариулъя. Нэгдүгээрт нь, өвс тэжээлийн хувьд өнгөрсөн 2016 онтой харьцуулаад үзэхэд өнөөдрийн нөхцөл байдал зуншлагын байдал харьцангуй байсан хэдий ч гэсэн 1200 мянган тонн өвс малчдын түвшинд бэлтгэсэн байсан. Энэ жил гэхэд бид нар 1230 мянган тонн өвсийг бэлтгэхээр зорьсон боловч зуншлагын ургацын байдалтай холбоотойгоор хадлан бага гарсан. Үүнтэй холбоотойгоор 400 орчим мянган тонн өвс балансын дутагдалтай байгаа. Тэгээд малчид маань өвс тэжээлээ бэлтгэхийг зорьж байгаа хэдий ч гэсэн өвс тэжээлийн дутагдалтай байгаа учраас бэлтгэх боломж нөхцөл дутагдалтай байна.
Тэрийг нэгдсэн зохион байгуулалтаар хийхийн тулд төсвийн тодотгол дээр уг саналыг тусгасан. Нийлүүлэх газар маань ер нь ОХУ-ыг бид нар харж байгаа. Урьдчилсан хэлэлцээрүүд хийгдчихсэн. Энэ байдлаар өвс тэжээл импортлогдож орж ирээд борлуулалт хийгдээд буцаагаад улсын төсөв дээр төлбөр өгөх байдлаар энэ 40 тэрбум төгрөгийг зарцуулна. Өөрөөр хэлбэл, шууд дутагдаж байгаа өвс тэжээлийг нөхөж зах зээл дээр арилжаалах ийм бололцоо нөхцөлийг нь хангаж өгнө гэсэн үг. Энэ байдлаар ер нь бид нар 2018 оны 6 сарын сүүлч гэхэд бүрэн төлөх бололцоотой гэж харж байгаа. 

Энэ жилийн өвөлжилтийн нөхцөл байдлыг харж байхад яг дүн өвлөөсөө эхлээд ерөнхий хүйтний улирлын төлөв байдлыг харж байхад 2 сараас хойш 3, 4, 5 дугаар саруудад гол хүндрэлүүд нэлээдгүй тохиолдох магадлалтай байна гэж харагдаж байгаа юм. Энэ байдалтай уялдуулсан.
400 мянган тонноос бид нар бас тодорхой хэмжээгээр буурсан байгаа. Яагаад вэ гэхээр ургацаас хүчит тэжээлүүд бас нэлээдгүй нэмэгдсэн учраас буурсаар бид нар одоогийн байдлаар энэ 40 тэрбум төгрөгөөр 51 мянган тонн орчим хүчит тэжээл, эсхүл 110 мянган тонн өвсийг импортоор нэгэн жигд энэ 2, 3 сарыг бартал нэгэн жигд нийлүүлэх юм бол дунджаар хангаж өгнө гэж тооцсон байгааг хэлэх гэсэн юм. Борлуулалт, явагдах механизмын хувьд хувийн хэвшил худалдан авч нийлүүлээд буцаагаад санхүүжилтээ улсын төсөвт төвлөрүүлэх арга хэмжээг авна. Баярлалаа.

Ц.Гарамжав: -Дараагийн асуултад хариулъя. 3 номерын микрофон дээр.

Ц.Цэнгэл: -Байнгын хороодын эрхэм гишүүдийн амрыг эрье. 4 сарын төсвийн тодотголоор уг нь 6,6 тэрбум төгрөг манайд ирэх ёстойгоос бид нар урьдчилан хийх компаниудтай ярьж хэлэлцсэний үр дүнд 3,4 тэрбум төгрөгийн тодотголыг оруулахаар ингээд шийдвэрлэсэн юм. Эдгээр арга хэмжээний хүрээнд Сэлэнгэ, Булган, Төв аймгийн 50 мянган га маш их шавьжинд идэгдсэн, Архангай, Өвөрхангай, Хөвсгөл, Сэлэнгэ, Төв, Хэнтийн ойн сангуудад бас эрүүл ахуйг сайжруулах зорилгоор холтос модлогийн хөнөөлт шавьжтай тэмцэхэд 12,5 мянган га талбайг цэвэрлэх ийм ажлууд хийгдэх байсан.
Юуны түрүүнд одоо эдгээрийг хийхийн тулд бид нар бэлтгэл ажлыг бүрэн дүүрэн хийхгүй бол хаврын цагт бид нар материал болоод тоног төхөөрөмжгүй болчих гээд байгаа учраас юуны өмнө механик аргаараа хөнөөлт шавьжтай өвлийн цагт цас орсон хойно тэмцдэг. Энэ дээр 50 мянган га газрыг цэвэрлэнэ. Мөн холтос, модлог, хөнөөлт шавьжтай тэмцэх зорилгоор ойн цэвэрлэгээ хийх 12,5 мянган га байна.
Бактерийн бэлдмэл худалдах авах. Хамгийн том ажил нь энэ байгаа. ОХУ-тай манай улс сая яваад ирсэн, 60 тонн бактерийг худалдаж авна. Пормон худалдаж авах гэж байгаа. Бид нарт гарын бэлдмэл, багаж тоног төхөөрөмж байдаггүй. Пормон 50 мянган ширхэгийг худалдаж авах ёстой. Гэрлэн урхи. Энэ бол бас шавьжийг маш хурдан хөнөөдөг. Энэ технологи нь гарч ирсэн. Энийг бас бид нар худалдан авах ёстой. Эдгээрүүдэд бид нар юуны өмнө 3,4 тэрбумыг ойрын үед авч хэрэгжүүлэх ийм ажлууд хийнэ. Энэ судалгааны юунд явж байгаа. 

Ер нь бол манай 2014 оны 9 дүгээр сарын 14-өөс хойш санхүүжүүлэхгүй гэсэн хуучин байгаль хамгаалах сан байсан. Тэрийг санхүүжүүлэхгүйн улмаас тухайн үед үлдэгдэл 1,3 тэрбум төгрөгийг Сангийн яамнаас төсвийн тодотголоос буцаан татсаны улмаас одоо хүртэл өр, зээлийн асуудал явагдаж байгаа. 82 аж ахуйн нэгжид 756,8 сая төгрөгийн өглөг үүсээд явж байгаа. Одоо хүртэл. 2016 оны 12 сар гэхэд 13 аж ахуйн нэгжид 224,8 сая төгрөгийг барагдуулсан. Одоо 69 аж ахуйн нэгжийн 532 төгрөгийн өртэй явж байгаа.
Ц.Гарамжав: -Сангийн дэд сайд Булгантуяа хариулъя. 1 номерын микрофон.
Х.Булгантуяа: -Саяын хортон шавьжтай тэмцэхтэй холбоотой нэмж хэлэхэд энэ дээр Засгийн газрын тогтоол гарсан байгаа. 6,5 тэрбум төгрөгөөр энэ хортон шавьжтай тэмцэх шаардлагатай байна гээд. Энэ дээр бид нар төсвийн тодотголоор 3,5-ыг, 2018 оны төсөв дээр үлдсэнийг нь тавьж өгсөн байж байгаа. Энэ бол орон даяар нэлээд хүнд асуудал болоод байна гэдгийг Байгаль орчны яамнаас удаа дараа тавьж байсан.
Харгиагийн урьдчилсан цэвэрлэх байгууламжийг шинэчлэх төсөл бол нийтдээ 20 сая ам.долларын санхүүжилттэй. Энэ бол Солонгосын Засгийн газрын Эгзим банкаар санхүүжигдэхээр төсөл байж байгаа. Энэ онд бол энэ төслийн санхүүжилтыг түрүүний зээл тусламжийг хойшлуулсан, багасгасан дүнд орчихсон байж байгаа. Энэ бол одоо угаасаа энэ төсвийн тодотголд барилга байгууламж, хөрөнгө оруулалтын томоохон төсөл хөтөлбөрүүдийг суулгах боломжгүй. Төсвийн тодотгол батлагдсаар байтал бараг 11 сар гарчихна. Энэ дээр одоо ингээд тендер зарлагдаад газар шорооны ажил хийгдэх боломжгүй учраас энийг Хүнс, хөдөө аж ахуйн яамнаас нь хасахаар санал оруулаад, хасчихсан явж байгаа.
Жижиг, дунд үйлдвэр дээр бол 2017 он дээр одоо хэрэгжиж байгаа төсөв дээр 49,8 тэрбум төгрөг тавьчихсан байж байгаа. Энэ бол өөрийнхөө эргэн төлөлтөөр явж байгаа. Өөрөөр хэлбэл, төсвөөс энийг шинээр нэмж төсөв, хөрөнгө тавиагүй гэсэн үг. Эргэн төлөлтөөрөө ингээд явж байгаа. Энэ дээр жижиг, дунд үйлдвэрийг хөгжүүлэх дээр ажлын байрыг нэмэгдүүлэх дээр санхүүжилтыг нэмж өгөөч ээ гэсэн хүсэлтийн дагуу энэ дээр 83 тэрбум төгрөг тавигдаад явж байгаа. Энэ дээр ажлын байрыг нэмэгдүүлэх дээр бид нар томоохон дорвитой ажил хийж байгаа гэдэг тайлангуудыг жижиг, дундаас ирүүлсэн байгаа. 49,8 тэрбум төгрөг нь 100 хувь гүйцэтгэл нь гарчихсан. 2295 ажлын байрыг хадгалсан. 1218 ажлын байрыг шинээр бий болгосон гэсэн ийм тайланг бид нарт ирүүлсэн.

Ц.Гарамжав: -Гишүүд асуулт асууж дууслаа. Үг хэлэх гишүүд байвал нэрсээ өгнө үү.

Элдэв-Очир гишүүний микрофоныг өгье.
Л.Элдэв-Очир: -Түрүүнийхээ асуулт дээр явж байсныгаа тодотгоё. Энэ яах вэ гэхээр энэ жилийн мах бэлтгэлийн асуудал харьцангуй өөр хувилбараар байж болмоор юм шиг санагдаад байгаа юм. Яагаад вэ гэхээр өвөл хүнд болно гэдэг утгаар нь хүмүүс хувийн бизнес эрхлэгчид малчид өөрсдөө махыг нэлээд их хэмжээгээр нөөцөлж байх шиг байна. Улаанбаатар хот руу орж ирж байгаа мах ялангуяа адуу, ямааны мах бол ихээр орж ирж байна.

Энэ хүмүүс яах вэ гэхээр ирэх жил махны хомсдол бий болно гэдэг утгаар нь өөрсдөө энэ бизнесийнхээ зарчмаар энэ асуудлуудыг бэлдээд хийгээд эхэлчихсэн байж байдаг. Гэтэл энэ дээр 3,5 тэрбум төгрөг, одоо лобби хийдэг хуучин арга барилаараа хэдэн нөхдүүд л бас ийм хөнгөлөлттэй зээлийн асуудал руу хошуураад байгаа юм биш биз дээ гэсэн ийм бодол байгаа. Энийг яамны нөхдүүд маань бас тооцож үзнэ биз.

Зоорины хүчин чадал ямар байдаг юм бол? Махны зоорины асуудал дээрээ бас нэлээн анхаараад. Энэ жил бүрэн хэмжээгээр нь ашиглаж чадах нь уу, үгүй юу. Хөдөө малчид бол 20 тонн, 40 тоннын контейнерт мах бэлтгэнэ гээд, сумын удирдлагууд нь бүр зохион байгуулалттайгаар нэг баг дээр 20 тоннын юм уу, эсхүл 40 тоннын контейнер бэлдээд өгчихсөн. Тэр мах ч хавар жаахан урь идээд олигтой ч юм болохгүй байх. Борцыг бас ихээр бэлдэж байгаа. Энэ болгоныг бодоод та хэд энэ дээрээ энэ бодлогоо зөвхөн хүүгийн хөнгөлөлтөд зориулах юм уу, эсхүл зоорины урамшуулал, эсхүл мал мах бэлдэж байгаа малчдаа урамшуулах юм уу гэдэг юман дээрээ бас бодлогоо харна биз дээ гэж ингэж бодож байгаа юм.
Үг хэлсэн дээр, зарчмын зөрүүтэй нэг санал байгаа. Энийг би та нөхдөд танилцуулъя. Энэ юу вэ гэхээр сая Булгантуяа дэд сайд бас хэллээ. Энэ оны төсвийн тодотголд яах вэ гэхээр дотоодын эх үүсвэр олох. Хүнс, хөдөө аж ахуйн яаман дээр шүү дээ. Жижиг, дунд үйлдвэрийг хөгжүүлэх сангийн өөрийн эх үүсвэрээр санхүүжих 7,2 тэрбум төгрөгөөр нэмэгдүүлэх заалтыг оруулж байгаа юм. Энийг дэмжиж өгөөч гэж Байнгын хорооны дарга, гишүүдээсээ хүсэж байна. Энэ бол яах вэ гэхээр эх үүсвэр нь эргэн төлөлтийн эх үүсвэрээс эрх нь олгогдож байгаа л ийм асуудал байгаа. Энэ зарчмын зөрүүтэй саналыг оруулж байна.
Ц.Гарамжав: -Надад жижиг, дунд үйлдвэрийн талаар хэдэн хэлэх үг байна. Жижиг, дунд үйлдвэрийг дэмжих сан гэж ажиллаж байгаа. Эргэн төлөлтөөр энэ жижиг, дунд үйлдвэрийн маань, мөн улсын төсвөөс жижиг, дунд үйлдвэрийн төсвийг бас нэмж өгч байна. Тэгэхээр энэ жижиг, дунд үйлдвэрийн сангийн зарцуулалт, улсын төсвөөс өгч байгаа мөнгөний хүртээмж энэ задаргаа бид нарт шаардлагатай байна. 
2016, 2017 онд Хөдөө аж ахуйн яамныхан жижиг, дунд үйлдвэрийнхээ төсвийг хэрхэн зарцуулсан бэ? Энэ нь эргээд төлөгдөөд төвлөрсөн ч байж болно, улсын төсвөөс төсвийн хэдэн хувиар, 10 хувиар ч билүү бүрддэг нэлээн том сан байгаа. Энэ сангийн зарцуулалтын задаргаар үзье. Ямар шалгуур, ямар хүртээмжтэй энэ жижиг, дунд үйлдвэрийг та бүхэн санхүүжүүлсэн бэ?
Хуучин ажлын байраа хэвээр хадгалсан гэж байна. Энэ бол угаасаа үүсчихсэн байсан ажлын байр, тодорхой. Шинээр 1200 ажлын байр бий болгосон гэж байна. Энэ бол бас сайшаалтай хэрэг. Тэгвэл ямар шалгуураар яаж дэмжсэн бэ? Иргэдийн зүгээс бас нэлээдгүй гомдол ирж байгаа. Жижиг, дунд үйлдвэрийн төслүүд дэмжигдэхгүй байна гээд. 
Сүү, сүүн бүтээгдэхүүний үйлдвэр, янз янзын мод тарих төслүүд, гэрээрээ хувийн аж ахуй эрхлэх төслүүд. Иймэрхүү төслүүд дэмжигдэхгүй байна гэсэн гомдлууд нэлээн байгаа. Энэ дагуу та бүхэн жижиг, дунд үйлдвэрийнхээ шалгуурыг яаж хэрэгжүүлсэн бэ? Энэ дээр нэлээн задаргаатай тайлан авмаар байна, Байнгын хороон дээр. Энэ талаар нэг тайлбар одоо өгч болох уу, үгүй юу? Энийг бас анхаараарай.
Зарчмын зөрүүтэй санал өглөө. Энэ зарчмын зөрүүтэй санал дээр бид нар санал хураачихъя.

Улсын Их Хурлын гишүүн Элдэв-Очирын зүгээс, саналын томьёолол нь жижиг, дунд үйлдвэрийг хөгжүүлэх сангийн өөрийн эх үүсвэрээр дотоодын эх үүсвэрээс олгох зээлийг 7,2 тэрбумаар нэмэгдүүлье гэж байна. 

Энэ санал дээр санал хураалгая. Өөрийн эх үүсвэрээс гэдэг чинь эргэн төлөгдөж байгаа зээлээрээ л тэр дүнгээ эргэж санхүүжүүлье гэсэн үг шүү дээ. Нэмэгдүүлж өгөөч ээ гэсэн үг. Тэрний квотыг авъя гэж байгаа юм байна.

Санал хураалт.

Санал хураалтад 11 гишүүн оролцож 72,7 хувиар санал дэмжигдлээ. Энэ санал дэмжигдлээ.
Монгол Улсын 2017 оны төсвийн тухай хуульд өөрчлөлт оруулах тухай, Нийгмийн даатгалын сангийн 2017 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг хийсэн талаарх Байнгын хорооноос гарах санал, дүгнэлтийг Улсын Их Хурлын гишүүн Элдэв-Очир Төсвийн байнгын хорооны хуралдаанд танилцуулъя.
Монгол Улсын 2017 оны төсвийн тухай хуульд өөрчлөлт оруулах тухай, Нийгмийн даатгалын сангийн 2017 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг хэлэлцэж дууслаа. 
Ингээд Байнгын хорооны энэ өдрийн хуралдаан өндөрлөж байна.

Бичлэг буулгасан:

Протоколын албаны

шинжээч Б.Батгэрэл

